
PENTADBIRAN TANAH SEBELUM KANUN 

TANAH NEGARA 

 

Sistem Tanah Tradisi Melayu 

 

Sebelum ada surat-menyurat, cara pemilikan tanah 

pada waktu itu ialah berdasarkan pendudukan 

seseorang di atas sesuatu tanah itu.  Pada masa 

itu, tanah dibahagikan kepada dua kategori, iaitu 

tanah hidup dan tanah mati. Tanah mati ialah tanah 

yang telah ditinggalkan dan tiada satu pokok atau 

tanaman kekal di atas tanah tersebut. Tanah hidup 

ialah tanah yang dipunyai oleh seseorang sama 

ada dengan cara mendudukinya atau dengan cara 

menanam tanaman di antaranya. Tanah hidup 

dibahagi pula kepada tiga jenis, iaitu tanah 

kampung, tanah bendang atau sawah dan tanah 

huma atau ladang. 

 

Tanah kampung ialah tanah yang ditanami dengan 

pokok buah-buahan dan hak pemilikan ke atasnya 

berlaku selama tanah itu diduduki dan selepasnya 

asalkan ia ditanam dengan pokok buah-buahan, 

sebagai bukti bahawa tanah tersebut adalah tanah 

hidup. 

 

Tanah bendang atau tanah sawah ialah tanah yang 

berair dan ditanami dengan padi. Hak pemilikannya 

berlaku selama mana tanah itu diduduki atau 

sepanjang tiga tahun selepasnya. 

 

Tanah huma atau tanah ladang ialah tanah bukit 

yang biasanya digunakan untuk bercucuk tanam, 

tanaman yang tidak kekal. Hak pemilikan pada 

tanah ini berlaku selama mana tanah ini diduduki 

yang biasanya selama satu musim. 

 

Hak pemililkan harta tidak wujud pada tanah mati. 

 

Boleh dikatakan pemilikan tanah mengikut Sistem 

Tanah Tradisi Melayu ini sangatlah longgar. 

Sesiapa sahaja boleh memilikinya dengan syarat 

sanggup membersihkan tanah hutan, beragama 

Islam dan tidak menceroboh tanah orang lain. 

Kedudukan Sultan sebagai lambang negara dan 

puncak dalam susunan politik feudal turut 

mempengaruhi sistem tanah ketika itu. Tanah pada 

asasnya dianggap sebagai milik Sultan dan baginda 

mempuyai hak-hak untuk mengutip hasil tanah, 

mengutip cukai dan menjual tanah usang di 

samping mempunyai hak untuk mengurniakan 

tanah kepada sesiapa yang disukai oleh baginda. 

 

Sebagai rumusan, bolehlah dikatakan bahawa 

dalam zaman ini, penduduk-penduduk di Tanah 

Melayu mengamalkan sistem tanah yang 

berasaskan adat istiadat Melayu dan undang-

undang Islam. 

 


